
SUHAKAM TEGASKAN PRINSIP KESAMARATAAN DI BAWAH PERLEMBAGAAN 

DAN MENOLAK UNSUR PRASANGKA DALAM PERBAHASAN PARLIMEN 
 

KUALA LUMPUR (28 FEBRUARI 2026) - Suruhanjaya Hak Asasi Manusia Malaysia 

(SUHAKAM) memandang serius kenyataan beberapa Ahli-ahli Parlimen yang merendahkan 

kumpulan individu tertentu melalui dakwaan tidak berasas mahupun disokong bukti saintifik. 

Kenyataan tersebut termasuk melabel individu dengan identiti dan orientasi seksual yang pelbagai 

sebagai kelompok songsang serta mendakwa bahawa tekanan kerja boleh mempengaruhi identiti 

atau orientasi seksual seseorang. SUHAKAM berpandangan bahawa kenyataan sedemikian adalah 

tidak wajar, mengelirukan dan tidak beretika. Penyebaran stereotaip yang berbahaya serta 

maklumat yang tidak tepat boleh meningkatkan prasangka, menormalisasi diskriminasi, dan 

menyebabkan individu yang terkesan berdepan stigma, risiko keselamatan serta menjejaskan 

kesejahteraan mereka. 

 

Adalah tidak wajar bagi Ahli Parlimen yang mewakili rakyat, atau pemegang jawatan penting 

dalam Kabinet untuk terus menggunakan bahasa yang bersifat toksik di dalam kedua-dua dewan di 

Parlimen. Parlimen seharusnya menjadi medan perbahasan yang berprinsip dan menghormati 

maruah insan serta nilai-nilai Perlembagaan. SUHAKAM menegaskan bahawa setiap individu, 

tanpa mengira identiti atau orientasi seksual, berhak dilayan dengan bermaruah dan penuh hormat. 

 

Kebebasan asasi adalah asas kepada Perlembagaan Malaysia. Perkara 5 Perlembagaan Persekutuan 

menjamin hak kebebasan diri, manakala Perkara 8 menjamin kesamarataan di sisi undang-undang 

serta perlindungan yang sama rata. Sebagai penggubal undang-undang, Ahli Parlimen wajib 

mematuhi Perkara 8 yang menegaskan prinsip kesamarataan dan  melarang diskriminasi berasaskan 

jantina. Komitmen ini turut diperkukuh apabila Malaysia meratifikasi Konvensyen Penghapusan 

Segala Bentuk Diskriminasi terhadap Wanita (CEDAW) pada tahun 1995. Perlembagaan 

Persekutuan dan CEDAW seiring menuntut prinsip tanpa diskriminasi dengan mengambil kira 

pelbagai bentuk penindasan dan kerentanan yang saling berkaitan. Prinsip ini tidak membenarkan 

seseorang dinilai atau diperlakukan secara tidak adil hanya berdasarkan identiti, orientasi atau latar 

belakang mereka. 

 

Wacana awam, khususnya di Parlimen, harus selaras dengan komitmen Perlembagaan dan 

tanggungjawab antarabangsa yang menjunjung prinsip kesamarataan dan maruah insan. 

SUHAKAM menegaskan bahawa kenyataan oleh pegawai awam, terutamanya dalam forum rasmi 

seperti Parlimen, hendaklah dibuat secara bertanggungjawab, berhati-hati dan berasaskan 

maklumat yang tepat serta menghormati prinsip hak asasi manusia. Kenyataan yang tidak disokong 

bukti saintifik atau yang berpotensi menimbulkan prasangka boleh membentuk persepsi negatif 

dalam masyarakat dan menyumbang kepada budaya diskriminasi. 

 

SUHAKAM kekal komited untuk memupuk kefahaman bahawa hak asasi manusia adalah untuk 

semua, selaras dengan semangat Perlembagaan Persekutuan dan prinsip hak asasi manusia sejagat. 

Sehubungan dengan itu, SUHAKAM bersedia bekerjasama dengan Parlimen Malaysia dalam 

melaksanakan inisiatif Pembangunan kapasiti berkaitan prinsip hak asasi manusia dan 

tanggungjawab perlembagaan, ke arah memperkukuh institusi penggubalan undang-undang yang 

lebih berpengetahuan dan bertanggungjawab. 

